
Ụmị Edemede  

Ndị Igbo nwere ọtụtụ akụkụ ọdịnala ma nke pụtakarịchara ihe n‘omenala ha bụ ji. E deela 

ọtụtụ edemede banyere ji n‘omenala Igbo, ma edemede ndị a hiwekarịchara isi n‘emume iri 

ji ndị Igbo. Ka o sila dị, edemede a na-akọwapụta ihe ndị mere ka ji bụrụ mkpụrụ akụkụ 

pụtakarịchara ihe ma bụrụkwa nke ndị Igbo kacha akwanyere ugwu n‘omenala ha. Nchọcha 

a gbasoro usoro nkọwa ma site n‘akwụkwọ dị n‘ọba akwụkwọ nweta ngwa ọrụ e ji mee 

nchọcha a. Nchọpụta sitere na nchọcha a gosiri na ndị Igbo nwere nkwenye na ji nwere 

agbara nke ya, tinyekwara ọtụtụ ihe ndi ọzọ ndị mere ya ọpụrụ iche n‘akụkụ ndị ọzọ. Na 

mmechi, nchọcha a kwenyere n‘ezie na ji bụ isi mkpụrụ akụkụ ndị ọzọ e nwere n‘omenala 

Igbo. Nchọcha a tụnyere aro ka ndị okenye kụziere ụmụaka ihe banyere mpụrụiche ji nwere, 

mere e ji a kwanyere ya ugwu. 

 

Okwu Mmalite 

 Ndị Igbo nwere ọrụ aka dị iche iche e ji mara ha dị ka ọ dị n‘omenala obodo ndị dị 

iche iche n‘ụwa niile.  zọ ndị Igbo si aracha pịọm gụnyere azụmahịa, akpam ụmụ anụmanụ, 

ọrụ ụgbo, ikụ azụ, igbu nkwụ, ite ngwọ/nkwụ, ikwe akwa, ịkpụ ite, ịkpa ekete, ịpị osisi, na 

ihe ndị ọzọ. Ndị Igbo nwere mkpụrụ akụkụ dị iche iche a na-akụnye n‘ala. Ha gụnyere ji, 

ede, akpụ, ụna, ọka, elili, ose, akwụkwọ nri dị iche iche bụ ihe oriri ndị ha ji enyere ndụ aka. 

Nke pụtakarịchara ihe n‘ime akụkụ ndị a bụ ji. Ya mere o ji dị mkpa ka e nyochaa ihe mere 

ji ji pụ iche n‘akụkụ ndị ọzọ. 

 Ndị Igbo kwenyere na o nwere chi na-ahụ maka ime nke ọma nke akụkụ ndị a ha na-

akụnye n‘ala tụmadi ji. Ha na-akpọ chi a Ahịajiọkụ, Ifejiọkụ, Ajọkụ maọbụ Njọkụ. Nchọcha 

a anaghị ekwu maka emume iri ji ọhụrụ. Ebumnuche nchọcha a bụ ileba anya n‘ihe banyere 

akụkụ a bụ ji n‘onwe ya bụ nke ndị Igbo sị na ọ bụ eze mkpụrụ akụkụ niile e nwere 

n‘omenala Igbo. 

 Tupu ji abụụrụ ndị Igbo ihe oriri, a na-enwe usoro e si arụpụta ya. Achebe (1958) 

kwadoro na ji bụ isi erimeri ndị Igbo nwere. Nke a mere e ji akpachapụrụ ihe niile banyere 

ịrụ ọru ji anya iji hụ na ji a kọnyere n‘ala ga-eru nne nke ọma. A na-asụcha ala ebe a ga-akọ 

ji n‘oge ọkọchị, suo ya ọkụ ma kpachasịa ya nke ọma. Mgbe mmiri mbụ zoro, a malite ịkọ 

mkpulu ji.  fọdụ na-abụ ha na-akọ mkpulu ji, ha ana esonye ji otu oge ebe ụfodu na-abụ ha 

kọchaa mkpulu ji niile n‘otu ala, ha amalite iso ji. Ji a na-esonye nwere ike bụrụ mkpụrụ ji, 

isi ji, ọdụ ji ma ọ bụ ogbe ji a wara awa. N‘ebe ụfọdụ dị ka onye si chọọ, ọ na-abụ e 

gwuchaa ji na mgbala bụ ebe a na-akọ ji kwa afọ, a na-ewere ntụ si n‘useekwu na ihe ndị 

ọzọ a zatara n‘ezi na-awụnye n‘ime ala ebe ahụ a ga-akọnye ji iji nyere ala aka ka o nwee nri 

akụkụ ga-enyere ji a ga-akọnye aka iru nne. 

 

Ntụlegharị Agụmamụ 

Ntụlegharị amụmamụ ebe a ga-eleba anya n‘ihe odee ndị ọzọ derela banyere ji. N‘edemede 

ya banyere ji, Nzeakọ (1979) kọwara na 

 

Ji ka a na-akpo ihejiọkụ. Ufọdụ na-akpọ ya Ajọkụ, Ufiejiọku 

maọbụ Hịajiọkụ. Ji bụ isi nri ndị Igbo malite n‘oge ochie. Ọ 

bụ otu ụzọ ndị mmadụ ji amata onye bụ ọgaranya….. N‘ihi 

ụkọ ego dị n‘oge ahụ, otu ndị mmadụ siri egosi ụba ha bụ 

n‘ọba ji ole ha nwere, etu ọba ji onye ahụ siri dị ogologo na 

etu ji mmadụ gwutere n‘ugbo ya siri buo ibu. Ndị Igbo na-akọ 

ọtụtụ ihe n‘ubi ha, ma ji bụ isi ihe ndị nwoke na-akọ n‘ugbo 

ha, ndị nwaanyị na-akọ ede (p.136) 

 

Nzeakọ (1979) kwadoro na ji dị mkpa nke ukwuu na ndụ ndị Igbo mere ha ji enye ya 

ugwu na nsọpụrụ. Ọ gara n‘ihu ịkọwa ihe banyere iri ji ọhụrụ dị ka obodo ọbụla si eme nke 

ha.  fọdụ na-eri ji ọhụrụ n‘oge udummiri. Ọ bụ eze Ihiejioku ga-ekwu ụbọchị ọ ga-abụ. A 

na-eme nke a iji kelee chi mere ka jị ruo nne. Ugwu ndị ọzọ a na-akwanyere ji gụnyere: a 

naghi anyụ nsị n‘ubi ji, ọ bụ ụmụ nwoke na-egwupụta ji ha kọrọ n‘ubi ha ma were otu ji na 

otu ọkụkọ wegara eze ji maka na ọ naghị arụ ọrụ ọzọ. Nzeakọ (1979) chịkọtara na ụbọchi 

emume a, a na-esi nri ji dị iche iche, gbuo ọkụkọ kpọọ ikwu na ibe, ndị ọgọ na ndị enyi ka 

ha bịara ha oriri. Ndị mmọnwụ dị iche iche na-apụta ụbọchị ahụ. Ọ na-abụkarị n‘ụbọchị 

nkwọ. Ndị nọ n‘ụzọ ije na-alọtakwa obodo ha dị iche iche. Nzeakọ (1979) na-akwado ka 

emume oriri Ihiejiọkụ dịgide ka ọ ghara ịnwụ anwụ na-agbanyeghị ma mmadụ ọ na-aga ụka 

ma ọ na-ekpere arụsị. 

           N‘edemede nke ya, Echeruo (1979) na nkụzi Ahịajiọkụ mbụ e nyere nke ọ kpọrọ ―A 

Matter of Identity‖ nke ọ nọ na ya na-egosipụta mmechapụta njirimara ndị. Ọ kọwakwara ka 

emume iri jị ọhụrụ si wee malite. Ọ rụtụrụ aka n‘otu n‘ime akụkọ a nke kwuru na ji lọọrọ 

otu nwaanyị Afikpo ụwa nwa mbụ ya. E ji nwa ahụ chụọrọ arụsị bụ Ibini  kpaabi aja. Ọ 

kọwara na nwaanyi a bu ụzọ were ohu chụọ aja a nke mere ndị obodo ji nweta ji abana, ma 

mgbe nwaanyị a jizi nwa mbụ ya chụọ aja a, e nweta amadi ji bụ nke chi ji gọzie ụmụ 

mmadụ amụụ na-agwọ ịba. Ọ rụtụkwara aka n‘akụko banyere mkpụrụ akụkụ ubi ndị ọzọ dị 

ka ọka ajata. O mekwara ka anyị ghọta na nchọpụta iron na mpaghara West Africa n‘afọ 500 

A.D nyere aka imepụta ọgụ na mma bụ nke e ji akọpụta akụkụ ndị ọzọ dị ka ụdị ji dị iche 

iche, mmanụ nkwụ, unere, ọka, ji, akpụ na ede n‘uju. Ede bụ akụkụ e ji mara ụmụ nwaanyị 

ebe ji bụ maka ụmụ nwoke. Echeruo (1979) mere ka anyị ghọta na a bịa n‘ihe banyere 

emume iri ji ọhụrụ na ọ bụghị naanị Igbo na-eme ya. Obodo ndị ọzọ dị na West Africa site 

na Cameroon rue Ivory Coast nwere ihe a kpọrọ ‗West African yam belt‘ nke pụtara na 

mpaghara West Africa na-eme emume ji. 

N‘aka nke ọzọ, Ubesie (1987) kwadoro na ―nri mbụ ndị Igbo nwere bụ ji na ede. Ya 

mere e ji nye ji ọnọdụ nwoke nọ n‘ala Igbo nyekwa ede ọnọdụ nwaanyị nọ n‘ala Igbo‖ 



ỌDỊBENDỊ: A Journal of Igbo Consciousness March, 2022 
 

142 
 

(p.134). Ọ gara n‘ihu kwuo na ji bụ isi n‘emume ọbụla gbasara umụ nwoke. Emume gbasara 

ụmụ nwoke gụnyere ichi ọzọ, ịlụ nwaanyị,. Ji gafee, mmanya esowe ya. E ji Jiamata ka akụ 

na ụba nwoke nwere ha bu otu ọba ji ya ha, tinyere ewu na aturu onye ahu nwejuru. 

N‘echiche nke ya, Ubesie (1987), kọwara ihe banyere ji n‘isiokwu bụ ―Oriri Ji 

Ọhụrụ‖. Ọ rụtụrụ aka n‘akụkọ banyere ka ji si malite. Chukwu nyezuru mmadụ ihe niile dị 

ya mkpa ma mee ka mmadụ na-emetu urukpuru aka n‘ụdị na mmadu na-ebebiri urukpuru 

rie, ma amụụ jide ya, Ọ bụ anyaukwu mmadụ mere Chukwu ji welie urukpuru elu ka aka 

mmadu ghara iruzi ya. Ọ bụ site n‘afa ka Ọbasị si gwa mmadụ ka o gbuo ada ya na ọkpara 

ya. Mgbe oge gasịrị, mmadụ bọghere ebe o liri ọkpara ya hụ ji, ma bọghee ebe o liri ada ya 

hụ ede. Nkwenye a bụ na ji na ede bụbu mmadụ. Nke a kpatara e ji akwanyere ji na ede 

ugwu dị ka mmadụ. 

Ubesie (1987) rụtụrụ aka n‘ihe e bu n‘uche na-eme emume a, ụbọchi oriri na njedebe 

oriri ji ọhụrụ. Ọ kọwara na ndị Igbo na-eme emume dị iche iche kwa afọ iji kelee chi nyere 

ha ji. Ndị obodo Achi, Inyi na ndị ọzọ so ha na-eri otite; Ọka na Enugwu-Ukwu na-asị na ha 

na-aga ụlọ ịga rie oriri ọnwa asatọ, Bende na Etiti na-asị na ha na-eri  kējī iji kelee Mfejọọkụ 

maọbụ Njọkụ maka ime ka ji ha kọrọ ruo nne. 

 Osuji (2009) kọwara na ji bụ njirimara omenala na odịnala Igbo ma bụrụkwa isi 

mkpụrụ akụkụ nke ndị Igbo na-eri. Ọfọmata (2012:441) sị na ―N‘ala Igbo, ji bụ nnukwu ihe 

ma bụrụkwa eze n‘ihe oriri dị oke mkpa ma baa nnukwu uru na ndụ ndị Igbo‖. Ọfọmata 

(2012) kwadokwara na ọ bụ nwoke na-arụ ọrụ ji ebe nwaanyị na-arụ ọrụ ede. 

Nke ọzọ bụ na Osuji (2009) kwadoro na tupu onye ọrụ ubi ọbụla n‘ala Igbo gbaa 

gburu gburu ga-emerịrị otu emume ọdịnala tupu ya erie ji ọhụrụ. Ọ ga-eme ka ji a ga-akọ 

n‘afọ ọzọ ya nwee ike mee nke ọma. Osuji gara n‘ihu kwuo na ndị Mbaise ma ọnọ n‘ụlo ma 

obi n‘ije na-eme emume iri ji ọhụrụ ha mgbe ọnwa asatọ bụ Ọgọstụ gbara abalị iri na ise 

kwa afọ. 

 kazụ (2013) lebara anya n‘ihe banyere iri ji ọhụrụ n‘obodo ya bụ Ọmụma nke dị 

n‘Oru East, Imo State. Ọ kọwara na akụkọ banyere iri ji ọhụrụ bụ emume zuru ọdịnala Igbo 

niile ọnụ ma ọ bụ ndị Eze mmụọ na-ahụ maka ya n‘ala Ọmụma bụ emume a na-eme otu 

ụbọchi n‘etiti obodo anọ mejupụtara Ọmụma nke nwere otu ahịa a na-akpọ orie Ọmụma. 

Ndị ụka Katọlik na ndị CMS na-esonyekwa na ya bụ emume n‘otu ụbọchị ahụ. A na-

ewekọta ji ndị mara abụba na ngwa nri dị iche iche e ji esi ya. Onyeisi oche ụbọchị ahụ ga-

ekpe ekpere, gọzie ji ahụ, onye ọbụla esoro rie ya. Emume a na–ebute ọganihu n‘obodo ya 

na ịdị n‘otu. Ọ bụ mgbe e mechara emume a ka onye ọbụla ga-ebido riwe ji ọhụrụ. Oge e ji 

eme emume a bụ n‘ọnwa itolu n‘afọ bụ Septemba ma ọ bụ n‘ọnwa iri n‘afọ bụ Ọktoba dị ka 

ndị ọ dị n‘aka ga-atụpụta. 

Na mmechi,  kazụ (2013) chikọtara na emume iri ji ọhụrụ n‘obodo Ọmụma bụ ihe 

bidoro mgbe gboo nke na-ejikọta ndị Ọmụma ọnọ n‘ụlọ, na ọnọ n‘ije ọnụ. Nke a bụkwa 

emume agbụrụ ndị ọzọ ji mara ndị Ọmụma. Emume a na-eweta ịdị n‘otu, mmekọrita 

n‘okwu ndọrọndoro ọchịchị na ibuga ji gaa mba ndị ọzọ ree iji kwalite akụ na ụba ndị 

Ọmụma na ịkwanyere Ọbasị bi n‘elu ugwu.  

Chukwu (2015) na ntụnye nke ya lebara anya n‘ihe banyere iri ji n‘ala Igbo na ihe 

mmụta sitere na ya. Ndịnisiokwu ya gụnyere- gịnị bụ ji, ụdị ji ndị Igbo, ọrụ ji, iri ji ọhụrụ, 

epum iri ji, iri ji ọhụru taa, ụdị nri dị iche iche na-esi na ji apụta n‘ime mmemme a dị ka 

ụtara ji, ahụrụ ahụ ji, ji awii, uru a na-esite n‘iri ji enweta, ibi ezigbo ndụ mmadụ, inweta 

ugwu na nsọpụrụ, ọganihu na ndụ mmadụ, ikụzi omenala na amamihe, idebe iwu ala na 

inwe ezi mmekọrịta mmadụ na ibe ya. Na nchikọta, ọ kwadoro na iri ji ọhụrụ bụ omenala 

zuru Igbo niile ọnụ ma ọnọ n‘ụlọ ma ọnọ n‘ije nke kwesịrị ka e chekwaba ya ka ọ ghara 

ịnwụ anwụ. 

Nchịkọta ihe e derela banyere isiokwu a gosiri na ji bụ nri zuru Igbo niile ọnụ nke a 

na-akwanyere ugwu ma na-enyekwa nsọpụrụ. Ndị odee ndị a lebara anya n‘akụkọ banyere 

mmalite ji na emume iri ji ọhụrụ nke zuru ala Igbo niile ọnụ. Ntụnye ha dabara n‘ebumnobi 

nchọcha a ma ndịiche ntụnye nke ha na nke nchọcha a bụ na e wezụga emume iri ji ọhụrụ bụ 

nke nchọcha a hụtara dị ka mpụrụiche ji nwere na nkwenye ndị Igbo. 

 

 

Mpụrụiche Ji na Nkwenye Ndị Igbo 

 Ndị Igbo dị ka mba ndị ọzọ n‘ụwa niile nwere ka ha si hụ ụwa. Nke a gụnyere 

nkwenye ha na usoro obibi ndụ ha. N‘edemede ya, Echeruo (1979) sị na chi nke ndị Igbo 

kwenyere na ya dị iche na Chineke nke ndị otu Kraist kwenyere na ya. Chi na nkwenye ndị 

Igbo abụghị nke bi n‘eluigwe nwere ndị mmụọ ozi na-ejere ya ozi. Onukawa (2014) 

kwadokwara echiche a na chi nke ndị Igbo dabeere na nkwenye na nsirihụụwa ha. Ihe niile 

banyere ndụ ndị Igbo hiwere isi na nkwenye ha. Nke a mere ha ji kwenye na ji bụ ọnatara 

chi ha mere ha ji hụta ya dị ka ihe pụrụ iche kwesịrị ugwu na nsọpụrụ. Ka anyị kọwapụtasịa 

ihe ndị ahụ mere ndị Igbo ji kwenye na ji pụrụ iche n‘ebe akụkụ ndị ọzọ dị na ndụ ha. 

 

Ji Nwere Agbara 

 Ndị Igbo kwenyere na o nwere agbara na-ahụ maka mkpụrụ akụkụ niile a na-akọnye 

n‘ala. Nke a bụ isi mgbado ụkwụ emume iri ji ọhụrụ a na-emere ji iji sọpụrụ ma kwanyere 

agbara na-eme ka obere ji a kọnyere n‘ala ruo nne ugwu. Agbara na-ahụ maka akụkụ ka a 

na-akpọ Ahiajọkụ (Echeruo 1979).  fọdu obodo n‘ala Igbo na-akpọ ya Ajọkụ, Ufiejiọku, 

Ihejiokụ, na Hiajeọkụ (Nzeakọ, 1979).  

Ji bụ naanị akụkụ ọdịnala a na-emere mmemme pụrụ iche zuru Igbo niile ọnụ. Ọ bụ 

isi sekpụ ntị n‘emume iri ji ọhụrụ a na-eme kwa afọ n‘ala Igbo. E nwere usoro, na oge e ji 

eme ya kwa afọ n‘ala Igbo dum nke na-abụkarị malite n‘ọnwa asatọ bụ Ọgọstụ ruo n‘ọnwa 

iri bụ Ọktoba. Emume a na-ewu ewu n‘ala Igbo dị ka oge mmemme ekeresimesi. A na-akpọ 

ya iri ji ọhụrụ bụ mgbe e ji ekele chi nwe ji maka ime ka ji ruo nne nke ọma. 

 

Ji Bụ Ihe Omimi 

 Ji bụ mkpụrụ akụkụ pụtakarịchara ihe na mmekọrịta na ndụ ọdịnala ndị Igbo. Adibe 

(2008) kọwara na ji bụ ihe na-egosi ndụ, akụnaụba na ihe nrụpụta nke Ihejiọkụ na Ala. Nke 

a mere onye ọbụla zuru ji n‘ohi maọbụ mebie ji a kọrọ emeela arụ n‘ala Igbo. Mgbe a na-

achụ aja ụfọdụ, ji bụ otu n‘ime ngwa a na-eji achụ aja. Onukawa (2017), kwadokwara na ji 

nwere ike dị omimi na ndụ ndị Igbo. O kwuru na a na-ahụta ji dị ka ihe dị ndụ n‘ihi na ọ na-

agbapụta mmiri na-acha ọcha ma ọ bụrụ na e ji mma wabie ya. N‘akụkụ Ọnịcha  bọma dị 

na Steeti Imo, ọ bụrụ na mmadụ arọ nrọ ebe e nyere ya ji wabere awabe, ọ na-egosi na ọnwụ 

na-esi. Nke a gbadoro ụkwụ na nkwenye ndị Igbo na ji bụ mmadụ ma ọ bụ ihe dị ndụ.   

Ji Dị n’Ilu 

 Ilu bụ okwu amamihe ndị Igbo ji achọ asụsụ ha mma mgbe ha na-ekwu ma ọ bụ na-

ede ihe. Ezi nwafọ Igbo ọbụla kwesịrị ịma ka e si etinye ilu n‘okwu n‘ụzọ ọ ga-adaba nke 

ọma ma marakwa ihe ilu ọ tụrụ pụtara. Nke a mere e ji asị na onye a tụọrụ ilu ma kọwara ya, 

a mara na ego e ji lụọ nne ya furu efu. Ọmụmaatụ ilu ji batara na ha gụnyere: 

i. A gbara aka na-azọ ala, onye ji ji ana akọnye. 

ii. Ume onye ji too okorọbịa ka o ji alụ ji. 

iii. Agbara nyere nwata ji mgbala, ga-enye ya mbazụ o ji egwu ya. 

iv. Nwata guzoro ọtọ gwujie ji, ya etukwuru ala gwupụta ọdụ ya. 

 

 

Akụkọ Mmalite Ji 

 N‘ọdịnala Igbo, ji nwere akụkọ ọdịnala etu o si malite. N‘edemede ya, Echeruo 

(1979), kwuru na; 

Ji sitere n‘ịlọ ụwa nke diọkpara otu nwanyị Afikpo onye jiri 

nwa ya chụọ aja dị ka Ibini  kpabị gwara ya mee. Nwaanyị a 

bu ụzọ jiri ohu chụọ aja ma obodo nwetara ji abana; ma mgbe 

o mechara were nwa nke ya chụọ aja, ji amadị bụ ji nwoke, 

pupụtara (p.9). 

 

Nke a bụ otu n‘ime akụkọ a kọrọ banyere etu ji si bịa n‘ala Igbo dị ka mba ndị ọzọ si 

nwekwaa akụkọ banyere etu mkpụrụ akụkọ dị iche iche si bịa na ndụ ha. 

 N‘aka nke ọzọ, Ubesie (1978) nwekwara akụkọ nke ya banyere etu ji si bịa na ndụ 

ndị Igbo site n‘aka chukwu. Ọ si: 

 

Ndị Igbo na-akọ akụkọ na mgbe Chukwu kere ụwa na mbụ na 

Chukwu nyezuru mmadụ ihe dum na-adị ya mkpa. N‘oge ahụ, 

elu igwe na ala dị nso, nke bụ na mmadụ na-emetụ elu igwe 

aka. Agụụ gụọ mmadụ, o were mma bebiri urukpuru sie, rijuo 

afọ. A sị na ọ bụ mgbe mmadụ mewere anya ukwu ka Ọbasị dị 

n‘elu ji mee ka urukpuru rịa elu nke ukwuu, nke bụ na aka 

mmadụ anakwaghị eru ya. Agụụ chọrọ iwere ụmụ mmadụ 

n‘elu ụwa nke bụ na e jere n‘afa jụta ase ihe a ga-eme wee 

hụwakwa nri. Ọbasị wee sị mmadụ ya gbuo ada ya lie n‘ala, 

ka o gbukwuo ọkpara ya lie n‘ala. Mmadụ wee ruwe isi mee 

ihe Ọbasị gwara ya. Ka ọ nọrọ ntakịrị, ọ hụ ome puru n‘ebe o 

liri ada ya, na ebe o liri okpara ya. O wee ruo mgbe owuwe ihe 

ubi, o jee bọghee ebe o liri ọkpara ya hụ ji, jee bọghee ebe o 

liri ada ya, hụ ede (p.134). 

  

Akụkọ a so n‘ihe mere ọtụtụ obodo dị n‘ala Igbo ji kwenye na ji bụbu mmadụ. Ya mere ha ji  

enye ji ugwu na nsọpụrụ. 

 

 



ỌDỊBENDỊ: A Journal of Igbo Consciousness March, 2022 
 

145 
 

Ji Bụ Nwoke 

 Ndị Igbo kwenyere na ji bụ nwoke site n‘akụkọ a kọrọ banyere ka ji si bịa na ndụ ndị 

Igbo dị ka Echeruo (1979) na Ubesie (1979) mere ka anyị mata. Ọ bụ ebe e liri ohu na 

nwaafọ Afikpo ka ji pulitere ma ede pulitere ebe e liri ada mmadụ. Nke a bụ isi nkwenye na 

ji bụ nwoke. Ọzọ abụrụ na nwoke naanị na-akọ ji, ọ naghị akọ ede. Ọrụ ji bụ ọrụ siri ike a 

na-akpachapụrụ anya mgbe a na-arụ ya iji mee ka o ruo nne nke ọma.Ya mere, ọ bụ nwoke 

pụrụ ịtabeli ihe dị n‘irụ ọrụ ji. Nke a kpatara e ji echi nwoke ọbụla nwere ji karịchaa 

n‘obodo echichi ma nye ya aha otutu dị ka; Diji, Osuji, Ogbuji na aha ndị ọzọ. 

 

Nchịkọta 

 O doro anya na n‘ala Igbo e nwere ọtụtụ mkpụrụ akụkụ dị ka ọ dị na mba ụwa dum. 

Ma a bịa na ndụ ndị Igbo, ji bụ akụkụ pụtakarịchara ihe. Ya mere na nchọcha a, anyị lebara 

anya na mpụrụiche ji na nkwenye ndị Igbo. Anyị chọpụtara na ọtụtụ ndị odee edeela ihe 

banyere mmemme a na-emere ji ọhụrụ nke ha kpọrọ oriri Ihejiọkụ, oriri ji ọhụrụ, Ahiajọkụ, 

emume iri ji ọhuru na iri ji ọhụrụ na ala Igbo na mba ndị abụghị ala Igbo bụ ebe ndị Igbo 

bigasị. A na-eme nke a iji kwanyere ji ugwu dị ka isi nri ndị Igbo. 

 E wezụga mmemme a na-eme iji rie ji ọhụrụ, anyị chọpụtara n‘ezie na ji bụ mkpụrụ 

akụkụ pụrụ iche karịa akụkụ ndị ọzọ na ndụ ndị Igbo n‘ụdi na ọ bụ ji nwere agbara na-achị 

ya bụ Ahiajọkụ, Ajọkụ, Njọkụ, Ihejiọkụ, Ufiejiọkụ maọbụ Hiajeọkụ dị ka ndị si akpọ nke 

ha. Ji bụ akụkụ ọdịnala Igbo, e nwere akụkọ ọdịnala ọkpụ etu o siri bịa n‘ala Igbo, ji dị 

n‘aha otutu ndị Igbo na-aza ma dịrịkwa n‘ilu ndị Igbo, ji bụ ihe omimi, ji bụ nwoke, ji bụ 

eze akụkụ ndị ọzọ ma bụrụkwa naanị akụkụ a na-emere emume zuru Igbo niile ọnụ ma ọnọ 

n‘ụlọ ma ọnọ n‘ije iji gosipụta ugwu na nsọpụrụ a na-akwanyere ji dị ka ọpụrụ iche dị 

n‘akụkụ ndị ọzọ. 

 Ndị Igbo kwesịrị ịna arusi ọrụ ji ike iji dowe akụkụ a bụ ji n‘ogo dị elu dị ka ndị nna 

nna anyị ha si mee.  Ọ dị mkpa na ezi nwaafọ Igbo bụ nwoke ga-eji ji ọ kọpụtara n‘ubi ya 

eme emume iri ji ọhụrụ. Ọ bụghi nke a zụtara n‘ahịa. Site n‘ime nke a, ndị ntorọbịa ga-

amata n‘ezie na nsọpụrụ a na-enye ji abụghị naanị ha ibugharị mma iji yie ndị mmadụ egwu 

ụbọchị emume iri ji ọhụrụ kama ọ bụ maka na ji bụ isi nri ndị Igbo e ji ịrụsi ọrụ ike enweta. 

 

 

 

 

 

 

 

 

 

 

 

 

 

 



ỌDỊBENDỊ: A Journal of Igbo Consciousness March, 2022 
 

146 
 

Edensibịa 
Achebe, C. (1958). Things fall apart. London: Heinemann Educational Books. 

Adibe, G. E. (2008). Igbo mysticism: Power of Igbo traditional religion and society. 

Onitsha: Arch Diocesan Secretariat. 

Echeruo, M. J. C. (1979). A matter of identify: Aha m efula, Ahiajọkụ Lecture. Owerri: 

Ministry of Information and Culture. 

Chukwu, H. C. (2015). Iri ji n‘ala Igbo. Languages and nation building: A festschrift in 

honour of Professor Evaristus Ogechi Anyaehie. Enugu: Christ Best Publications. 

Nzeakọ, J. U. T. (1979). Omenala ndị Igbo. Lagos: Longman Nigeria. 

Ọfọmata, C. E. (2012). Omenala na ọdinala ndị Igbo. Enugu: Format Publishers. 

Ọnụkawa, M. C. (2014). Chineke As ―God that creates‖: A misinterpretation of a traditional 

Igbo concept. The Eagle of Igbo Literature: A festschrift in Honour of Pof G.O. 

Onyekaọnwụ. Anambra: Rex Charles & Pastrick. 

Ọnụkawa, E. N. (2017). The ominous as a medium of communication in traditional Igbo 

society.  PhD Thesis, Abia State University, Uturu. 

Osuji, C. (2009). Foundation of Igbo tradition and culture (revised edition). Owerri: 

Opinion Research and Communications. 

Ubesie, T. U. (1987). Ọdịnala ndi Igbo. Ibadan: University Press. 

 kazu, J. C. (2013). New yam festival in Ọmụma, Oru East Local Government Area of Imo 

State. International journal of African studies and education (Glofaseafrican). Jos: 

Chuksdee Productions. 1.1.  

 

 

 

 

 

 

 

 

 

 

 

 

 


